
Bana ba Tefo, ba ne ba lakatsa ho etela 
serapa sa diphoofolo sa East London, moo 
ntata bona a neng a sebetsa teng.

Mpho, Tumo, Tumi, Sello le kgaitsedi ya 
bona Jwalane, ba ne ba dula le mme le 
ntate wa bona ka rontaboleng e kgolo, 
motsaneng wa Mpopomeng.

Nako le nako ha ba ne ba kopa ntate wa 
bona ho ya serapeng sa diphoofolo, o ne 
a re, “Mohlomong hosane.”

Ntate wa bona o ne a dula a sebetsa, a 
se na nako ya ho ya le bona serapeng sa 
dophoofolo. Le leng la mabaka e ne e le 
hore ho ne ho bitsa haholo ho ba isa moo.

Bana bana kaofela, ba ne ba rata 
diphoofolo. Ntate wa bona o ne a ba 
bolella dipale tse ngata ka diphoofolo tse 
serapeng. 

O ne a sebetsa dinonyaneng serapeng 
seo sa diphoofolo, ke ka hoo bana ba hae 
ba neng ba tseba haholo ka dinonyana ho 
feta bomphato ba bona. O ne a ba bolella 
hore o kgona ho bua le dinonyana. Sena 
sa etsa hore bana ba thahaselle ho ya 
serapeng le ho feta.

“Na le ka thabela ho etela serapa sa 
diphoofolo ka Moqebelo?” Tefo a ba 
botsa e le hoseng a se a itokiseditse ho ya 
mosebetsing.

Bana ba se ke ba kgolwa ditsebe tsa bona 
le ka phophi.

“Ka nnete?” mafahla a botsetsa hong.

“Jwale ke tla bua le dinonyana?” Ke tla…” 
ho botsa Jwalane.

“Ee, ke nnete” Ke ntate a bososela.

Batho kaofela ba ne ba tseba hore 
Jwalane ha a qete ho bua. 

E ne ekare beke e dieha ho fela, Mpho 
,Tumo, Tumi, Sello le Jwalane ba tatetse 
ho ya bona diphoofolo.

Ha mme le ntate ba tsoha ka Moqebelo, 
ba fumana bana kaofela ba se ba 
itokiseditse tsela. Mme wa bona a 
bososela ha a bona thahasello e kaalo. 
Bana ba thaba le ho feta ha ba se ba le ka 
beseng.

Ha ba kena serapeng sa diphoofolo, ba 
makala ha ba bona boholo ba sona.

Ba tsamaya, ba makalletse diphoofolo tsa 
mefutafuta. 

Tefo, ntata bona, a ba tsamaisa serapeng 
se seng le se seng. O ne a tseba haholo 
ka diphoofolo. A ba dumella le ho di ama 
hobane o ne a tseba tse seng kotsi.

Jwalane o ne a tatetse ho 
bona dinonyana. O ne a 
batla ho bona ha ntatae a 
bua le tsona.

Ha ba kena ba amohelwa 
ke melodi e monate, tsidii!, 
tsidii! ya dinonyana.

Di ne di bina ka nako e le 
nngwe. 

“O di mamela jwang?” ho botsa Jwalane.

Tefo a nka nonyana e 

mmala o motle, a e neha Jwalane. 

“Dumela nonyana e nyenyane,” o bua le 
yona.

“Dumela nonyana e nyenyane, dumela 
nonyana e nyenyane.” ho araba nonyana.

O ile a makala haholo ha nonyana e bua le 
yena. A e pholla.

Dinonyana kaofela di na le puo ya tsona le 
ha re ke ke ra kgona ho bua seo di se buang. 
Seo ha se bolele hore re ke ke ra bua le 
tsona.

Ha ba fihla hae, le pele monyako o buleha, 
Jwalane a be a se a bua: “Mme! mme! ke 
kopa ho ba le nonyana. Ke tseba ho bua 
le tsona. E tla robala le nna, e je le nna. Ke 
tla e ruta le ho bala.

Bana ba bang ba ne ba tseba hore 
Jwalane a ka se qete ho bua, Mpho a mo 
kena hanong. “Mme, nka thabela tlhapi.”

“O tla etsa eng ka tlhapi?” ho botsa mme.

“ Hakere ,ke tla… ke tla… e hodisa, e be 
ke e isa Lewatle, e ilo sesa teng!” 

Kelellong ya hae o ne a ipona a sesa le 
molekane wa hae tlhapi. Mpho e ne e le 
yena ya dulang a lora lapeng lena.

Mafahla le ona a tla ho mme, Tumo le 
Tumi. “Re lakatsa ho ba le mebutlanyana, 
o motsho le o mosweu.” Tumo o buella 
bona ba le babedi.

“Mebutlanyana! le tla etsang ka 
mebutlanyana?” ho botsa mme a tadimile 
Tumo. O ne a tseba hore Tumi o na le 
dikarabo.

“Mebutlanyana e na le boya bo bonolo 
bo rellang, a rialo.” Re tla robala le yona 
betheng. Mariha e tla re futhumatsa. Tumi 
a tlatseletsa, a hopola mofuthu wa yona 
nakong eo ba neng ba le serapeng sa 
diphoofolo. 



17



18

“Mme, na o tla nthekela nonyana?” ho 
botsa Jwalane ha a bona ho se ho se ya 
buang.

Jwalane a boela a bua hape, “Ke rata 
dinonyana, haholo tse mebalabala, di a 
bua”

“Jwalo ka wena,” Ho phoqa Tumi.

Batho kaofela ba qaboha.

Mme a se ke a tseba hore a ka etsa jwang 
ho phethisa ditabatabelo tsa bana ba hae.

Ba mo sheba ka tebello.

“Mohlomong hosane.” A iphumana a se 
a bua mantswe a buuwang ke monna wa 
hae ha a hana taba.

Ntate o ne a thabetse ha bana ba ile ba 
ithabisa serapeng sa diphoofolo.

“Re tla boela re ya hape nakong e tlang ha 
dikolo di le phomolong.” Ke ntate eo.

“Ee!” bana ba hoa sehong.

“Ke na le mohopolo. Ntlo ya rona e 
nnyane hore re ka rua diphoofolo. 
Hobaneng re sa kope ntate a re kadimele 
dibuka tsa diphoofolo tseo re di ratang 
laeborari?” ho botsa mme.

“Ke mohopolo o motle oo!” ho araba ntate.

Bana ba rata mohopolo oo le bona.

“Mme, re ka etela neng moo o sebetsang 
teng?” ho botsa Jwalane.

Ba keketeha kaofela.

Mme o sebetsa serapeng sa dipalesa. 

“Mathata ke ao hape!” mme le ntate ba 
buela hong.

